ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՄԱՅԻՍԻ 21-Ի ԹԻՎ 771-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1.
	Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը

	
	2020 թվականին, հաշվի առնելով աշխարհում առկա ընդհանուր իրադրությունը, մասնավորապես՝ կորոնավիրուսի համաճարակի (COVID-19) հետևանքով առաջացած տնտեսական իրավիճակը, ՀՀ կառավարությունը ձեռնամուխ էր եղել սեփական մասնակցությամբ խթանել ՀՀ կառավարության համար ռազմավարական նշանակություն ունեցող ներդրումների իրականացմանը: 
Այդ նպատակով ընդունվել է ՀՀ կառավարության 2020 թվականի մայիսի 21-ի թիվ 771-Լ որոշումը (այսուհետ՝ Որոշում), որով հաստատել էր ՀՀ կառավարության նախատեսած 80 մլրդ․ դրամ հանրագումարով տնտեսական երկարաժամկետ զարգացմանն ուղղված ծրագրերի շրջանակում առաջին ծրագիրը։
Որոշմամբ հաստատված թիվ 1 հավելվածով՝ ծրագրի շրջանակներում նախատեսվել էր պետության մասնակցությունը «Ձեռնարկատեր+Պետություն հակաճգնաժամային ներդրումների կառավարիչ» ՓԲԸ-ի «Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդում (այսուհետ՝ Ֆոնդ, ՀՎՀՀ՝ 02825974)՝ մինչև 50 մլրդ. դրամ ընդհանուր արժողությամբ Ֆոնդի փայերի ձեռքբերման եղանակով: ՀՀ կառավարության կողմից Ֆոնդի փայերի ձեռքբերումը նախատեսվել էր իրականացնել տասը մասնաբաժիններով՝ յուրաքանչյուրը մինչև 5 մլրդ. ՀՀ դրամի չափով։ 
«Ձեռնարկատեր+Պետություն հակաճգնաժամային ներդրումների կառավարիչ» ՓԲԸ-ի (այսուհետ նաև՝ Ֆոնդի կառավարիչ, գրացնման համար և ամսաթիվ՝ 286.120.1107853/ 27.12.2019թ., ՀՎՀՀ՝ 02819551) «Ձեռնարկատեր+Պետություն հակաճգնաժամային ներդրումներ» փակ ոչ հրապարակային մասնագիտացված պայմանագրային ներդրումային ֆոնդի կանոնները գրանցվել են ՀՀ կենտրոնական բանկի խորհրդի 08.05.2020 թվականի թիվ 70 Ա որոշմամբ (գրանցման վկայական՝ N0045)։
ՀՀ կառավարության՝ 21.05.2020 թվականի թիվ 771-Լ, 24.02.2021 թվականի թիվ 224-Ն, 30.03.2023 թվականի թիվ 434-Ն որոշումների հիմքով ՀՀ կառավարության կողմից իրականացվել է Ֆոնդի փայերի ձեռքբերում՝ 2 մասնաբաժնով, յուրաքանչյուրը 5 միլիարդ ՀՀ դրամի չափով։
Առաջին մասնաբաժինը տրամադրվել է ՀՀ կառավարության և Ֆոնդի միջև կնքված 06.11.2020թ․ 332-20 ներդրումային պայմանագրի (պայմանագիրը հետագայում 2 անգամ փոփոխվել է՝ 04․06․2021թ․ և 06.07.2022թ․), իսկ երկրորդ մասնաբաժինը՝ 10.04.2023թ․ ներդրումային պայմանագրի հիման վրա։ 
ՀՀ կառավարության 27.06.2024 թվականի թիվ 1002-Ն որոշման հիմքով 31.07.2024 թվականին իրականացվել է Ֆոնդի փայերի մարում 1.7 միլիարդ ՀՀ դրամի չափով՝ Ֆոնդի չտեղաբաշխված միջոցներից։
Հատկանշական է, որ ՀՀ կառավարության 2021 թվականի հունվարի 14-ի թիվ 110-Լ որոշման 1-ին կետի 2-րդ ենթակետի համաձայն ուժը կորցրած է ճանաչվել Որոշման Հավելված 1-ի 4-րդ կետի 5-րդ ենթակետը, որի համաձայն սահմանվել էր, որ՝ «Ծրագրի շրջանակներում նախատեսվում է կնքել ներդրումային պայմանագիր Հայաստանի Հանրապետության կառավարության՝ ի դեմս Հայաստանի Հանրապետության էկոնոմիկայի նախարարի և ֆոնդի կառավարչի միջև, որում կնախատեսվեն առնվազն հետևյալ պայմանները՝ ․․․
5) ֆոնդի կողմից ներդրումներ կարող են իրականացվել այն առևտրային կազմակերպություններում, որոնք՝
ա. ֆոնդի կողմից ներդրման իրականացման դեպքում միաժամանակ կստանան առնվազն նույն չափով ներդրում մասնավոր ներդրողից: Ընդ որում, նոր մեկնարկող ծրագրերի դեպքում մասնավոր ներդրումը պետք է իրականացվի դրամական միջոցներով: Ֆոնդի և մասնավոր ներդրողի ներդրումների արդյունքում կազմակերպության սեփական կապիտալը պետք է ավելանա այդ ներդրումների հանրագումարի չափով: Այն դեպքում, երբ ֆոնդի կողմից ներդրումն իրականացվում է արդեն մեկնարկած ներդրումային ծրագրում, սույն պարբերությամբ նախատեսված պայմանը համարվում է բավարարված, եթե ֆոնդի կողմից ներդրման իրականացման պահին կազմակերպության զուտ ակտիվների արժեքը գերազանցում է ֆոնդի ներդրման ընդհանուր արժեքը, և առնվազն ֆոնդի մասնակցության արժեքին համարժեք ակտիվները երրորդ անձանց պահանջներով ծանրաբեռնված չեն,
բ. ֆոնդի և մասնավոր ներդրողի կողմից ներդրման իրականացման դեպքում կազմակերպությունը միևնույն ժամանակ կստանա առնվազն այդ ներդրումների հանրագումարի չափով վարկային միջոցներ.»։
Ի կատարումն վերը հիշատակված ՀՀ կառավարության 2021 թվականի հունվարի 14-ի թիվ 110-Լ որոշման՝ 2021 թվականի հունիսի 4-ին ՀՀ Կառավարության և Ֆոնդի կառավարչի միջև կնքվել է համաձայնագիր, որով, ի թիվս այլ կարգավորումների, ուժը կորցրած է ճանաչվել ՀՀ Կառավարության և Ֆոնդի կառավարչի միջև 2020 թվականի նոյեմբերի 6-ին կնքված առաջին ներդրումային պայմանագրի 3․11 կետը, որով սահմանվել էր, որ պորտֆելային ընկերությունը Ֆոնդի կողմից ներդրման իրականացման դեպքում կստանա առնվազն նույն չափով ներդրում մասնավոր ներդրողից, միևնույն ժամանակ կստանա առնվազն այդ ներդրումների հանրագումարի չափով վարկային միջոցներ։
Ֆոնդի կառավարչի հիմնադիրը և 100% բաժնետերը հանդիսացել է «Հայաստանի պետական հետաքրքրությունների ֆոնդ» ՓԲ ընկերությունը, սակայն ի կատարումն ՀՀ կառավարության 29.08.2024 թվականի թիվ 1391-Ա որոշման՝ 11.09.2024 թվականին Հայաստանի Հանրապետության՝ ի դեմս Տարածքային կառավարման և ենթակառուցվածքների նախարարության պետական գույքի կառավարման կոմիտեի (այսուհետ՝ Կոմիտե) և «Հայաստանի պետական հետաքրքրությունների ֆոնդ» ՓԲԸ-ի միջև կնքվել է Ֆոնդի կառավարչի բաժնետոմսերի նվիրատվության պայմանագիր, և Ֆոնդի կառավարչի բաժնետոմսերի փաթեթի կառավարման լիազորությունները վերապահվել են Կոմիտեին:
Ֆոնդի կառավարչի տնօրենների խորհրդի որոշումների հիման վրա 2021-2023 թվականների ընթացքում Ֆոնդի կողմից իրականացվել են բաժնեմասնակցային ներդրումներ թվով 10 փակ բաժնետիրական ընկերություններում (այսուհետ նաև՝ պորտֆելային ընկերություններ), որոնց արդյունքում Ֆոնդի միջոցներից նշված ընկերություններին փոխանցվել է շուրջ 6.65 միլիարդ ՀՀ դրամ։ Նշված ընկերություններից 2-ի դեպքում արդեն իսկ իրականացվել է Ֆոնդին պատկանող բաժնետոմսերի վաճառք․ «Սիդ Թու Ֆարմ» ՓԲԸ-ի` Ֆոնդին պատկանող բաժնետոմսերը մյուս բաժնետիրոջը վաճառելու միջոցով (ներդրված գումար 265,9 միլիոն ՀՀ դրամ, վաճառքի գումար 346 միլիոն ՀՀ դրամ), իսկ «Ժամանակակից վիրաբուժության կլինիկա» ՓԲԸ դեպքում՝ երրորդ անձի վաճառելու միջոցով (ներդրված գումար 63 միլիոն ՀՀ դրամ, վաճառքի գումար 63,9 միլիոն ՀՀ դրամ)։  Բացի այդ, Ֆոնդի կողմից ստանձնվել է 4 միլիոն ԱՄՆ դոլարի չափով ԵՄ – Հայաստան ՓՄՁ Հիմնադրամ ՀՍԳ ֆոնդի փայերի ձեռքբերման հանձնառություն (17.07.2025 թվականի դրությամբ փաստացի ձեռք են բերվել 2.387 միլիոն ԱՄՆ դոլարի չափով փայեր)։ Ֆոնդի կողմից իրականացված ներդրումների մանրամասները ներկայացված են ստորև․
1․ «Սիդ թու Ֆարմ» ՓԲԸ – 49% – 265,925,000 դրամ,
2․ «Ժամանակակից վիրաբուժության կլինիկա» ՓԲԸ – 49,32% – 63,000,000 դրամ,
3․ «Յունիվերսալ Քլոզրս» ՓԲԸ – 49,01%, - 1,676,999,973 դրամ,
4․ «Սի Էֆ Դաբլյու» ՓԲԸ -  49% – 1,539,580,000 դրամ,
5․ «Գլոբալ Քոննեքթ» ՓԲԸ – 49% – 700,000,000 դրամ,
6․ «Տավրոս ԿՎՄ» ՓԲԸ – 49% – 83,300,000 դրամ,
7․ «Դոմ Արենա» ՓԲԸ – 48%– 277,203,077 դրամ,
8․ «ԷյԷմՍի» ՓԲԸ – 32,12% – 287,460,568 դրամ,
9․ «Բերրիմաունթ» ՓԲԸ – 31% – 960,000,000 դրամ,
10․ «Ապագա Փրոջեքթս» ՓԲԸ – 25% – 796,250,000 դրամ,
11․ ԵՄ- Հայաստան ՓՄՁ Հիմնադրամ ՀՍԳ Ֆոնդ – 4 միլիոն ԱՄՆ դոլարի չափով հանձնառված ներդրման պարտավորություն (փաստացի իրականացված շուրջ 2,387 միլիոն ԱՄՆ դոլար առ 17․07․2025 թվականը)։
Այսպիսով՝ Ֆոնդի կառավարչի տնօրենների խորհրդի որոշումների համաձայն Ֆոնդի միջոցներից իրականացվել են ներդրումներ թվով 10 ընկերություններում և 1 ներդրումային ֆոնդում, ինչի արդյունքում Ֆոնդն այդ ընկերություններում ձեռք է բերել բաժնեմասնակցություն, և փայեր՝ թվով 1 ներդրումային ֆոնդում։
Հարկ է ընդգծել նաև, որ Ֆոնդի կառավարչի կողմից առևտրային ընկերություններում իրականացված վերոնշյալ գրեթե բոլոր ներդրումները կրել են չափազանց բարձր ռիսկայնություն (հետևաբար վտանգված է նաև այդ ներդրումների հետվերադարձելիությունը), ինչն արձանագրվել է նաև ՀՀ պետական վերահսկողական ծառայության 13.11.2024 թվականի տեղեկանքի եզրակացությունում, որի պատճառների թվում նշված են վերոհիշյալ իրավակարգավորման ուժը կորցրած ճանաչվելը և Ֆոնդի կառավարչի կողմից պատշաճ վերլուծությունների և ռիսկերի գնահատման չիրականացումը։  Եզրակացության մեջ նշվել է նաև, որ Ֆոնդի կառավարչի կողմից իրականացված ներդրումները վերահսկողության տեսանկյունից կրում են չափազանց բարձր ռիսկայնություն, քանի որ այդ միջոցների արդյունավետ և օրինական ծախսման համար պետությունը չունի բավարար վերահսկողական մեխանիզմներ և ռեսուրսներ
Ֆոնդի կանոնների համաձայն, Ֆոնդի կառավարիչը պարտավոր է ձեռք բերել բավարար տեղեկատվություն այն ակտիվների վերաբերյալ, որոնք պլանավորում է ձեռք բերել կամ արդեն ձեռք է բերել ֆոնդի հաշվին, պարտավոր է նաև մանրամասն ուսումնասիրել այն թողարկողի ֆինանսատնտեսական վիճակը, որի արժեթղթերը պլանավորում է ձեռք բերել կամ արդեն ձեռք է բերել ֆոնդի հաշվին, ինչպես նաև պետք է ձեռք բերի բավարար տեղեկատվություն այն գործընկերների վճարունակության վերաբերյալ, որոնց հետ ֆոնդի հաշվին իրականացվում են գործառնություններ: 
Այնուամենայնիվ, Ֆոնդի կողմից իրականացված յուրաքանչյուր ներդրման շրջանակներում կնքվել են առանձին բաժնետիրական համաձայնագրեր, որոնցով հիմնականում կարգավորվել են մասնավոր գործընկերոջ (Ֆոնդից բացի մյուս բաժնետիրոջ) հետ սկսված համատեղ բաժնետիրական գործունեությունը, մասնավորապես համատեղ կառավարմանը մասնակցության շրջանակը, հաշվետվողականությունը, ելքի հնարավորությունները, սպասվող եկամտաբերությունը և մի շարք այլ կարգավորումներ։ Մինչ այս պահն արձանագրված փաստացի ցուցանիշները փաստում են այն հանգամանքը, որ բոլոր ներդրումներն արդեն իսկ էականորեն/բացասական առումով/ շեղված են նախապես հաստատված գործարար ծրագրերից։ 
Հիմք ընդունելով վերոգրյալը, ինչպես նաև Ֆոնդի կառավարչի կողմից իրականացված ուսումնասիրությունները /մշտադիտարկումները/՝ Ֆոնդի կառավարիչը 2024 թվականի երկրորդ կեսից սկսած թվով 6 պորտֆելային ընկերությունների (բաժնետիրական համագործակցություն առկա չէ «Տավրոս ԿՎՄ» և «Սի Էֆ Դաբլյու» ՓԲ ընկերությունների մասով) մասնավոր գործընկերներին (Ֆոնդից բացի մյուս բաժնետետերին) առաջարկել է դիտարկել Ֆոնդի բաժնետոմսերի գնման հարցը՝ կնքված բաժնետիրական համաձայնագրերի շրջանակներում։ 
Արդյունքում՝ թվով 4 ընկերությունների կողմից («ԷյԷմՍի», «Յունիվերսալ Քլոզրս», «Դոմ Արենա», «Գլոբալ Քոննեքթ» ՓԲ ընկերություններ) ներկայացվել են Ֆոնդի բաժնետոմսերի գնման առաջարկ, սակայն բաժնետիրական համաձայնագրերի պայմաններից տարբերվող պայմաններով (ի վնաս Ֆոնդի), որոնք ենթադրում են հիմնականում Ֆոնդի կողմից ներդրված միջոցների գումարի չափով (որոշ դեպքերում փոքր-ինչ ավել) հետվերադարձ տարաժամկետ վճարումներով՝ մինչև 5 տարի ժամկետում։ «Բերրիմաունթ» ՓԲԸ-ի կանխատեսմամբ Ֆոնդի կողմից ներդրված միջոցները հետ կվերադարձվեն մինչև 5 տարի ժամկետում` շահութաբաժինների տեսքով։
Այնուամենայնիվ՝ բաժնետիրական համաձայնագրերի դրույթներով առաջնորդվելու դեպքում առկա են բարձր ռիսկեր ընկերությունների անվճարունակ դառնալու և սնանկության մասով, ուստի սույն նախագիծը նպատակ է հետապնդում այլընտրանքային առաջարկ ներկայացնել մասնավոր ներդրողներին՝ պետության համար ընդունելի պայմաններով՝ հաշվի առնելով նաև այն հանգամանքը, որ Ֆոնդը ստեղծվել էր 2020 թվականին աշխարհում առկա ընդհանուր իրադրությունը, մասնավորապես՝ կորոնավիրուսի համաճարակի (COVID-19) հետևանքով առաջացած տնտեսական իրավիճակը մեղմելու նպատակով։ Հարկ է նշել նաև, որ վերոհիշյալ ընկերություններից «Տավրոս ԿՎՄ» ՓԲ և «Ապագա Փրոջեքթս» ՓԲ ընկերությունների մասով Ֆոնդի կառավարչի կողմից ներկայացվել են ելքի պահանջներ, որոնք չեն կատարվել, և առկա են դատական գործեր, այդ թվում՝ «Տավրոս ԿՎՄ» ՓԲԸ և «Ապագա Փրոջեքթս» ՓԲԸ դուստր ընկերություն հանդիսացող «Ապագա Տուր» ՍՊԸ-ի սնանկությունների վերաբերյալ։
Հաշվի առնելով վերը ներկայացրածը և կարևորելով պորտֆելային ընկերությունների անընդհատ գործելու կարողության պահպանումը՝ առաջարկվում է նաև պորտֆելային ընկերություններին և այդ ընկերությունների մյուս բաժնետերերին բյուջետային վարկի տրամադրման հնարավորություն շուկայականից ավելի մրցակցային պայմաններով։
Հարկ է նշել, որ չնայած «Դոմ Արենա» ՓԲԸ-ում Ֆոնդի կողմից  իրականացրած առաջին ներդրումը վերը հիշատակված կետն ուժը կորցրած ճանաչելուց հետո է կատարվել, սակայն ըստ էության միակ պորտֆելային ընկերությունն է, որում պահպանվել է այդ պահանջների տրամաբանությունը և մասնավոր ներդրողի կողմից նույնպես փաստացի ներդրումներ են իրականացվել դրամական տեսքով, ինչպես նաև պորտֆելային ընկերությունը ստացել է նաև վարկային միջոցներ։
Ինչպես արդեն նշվեց, վերը նկարագրված փոփոխությունների պայմաններում կատարված ներդրումնեը էականորեն բարձրացրել են վերջիններիս հետ վերադարձման ռիսկերը, ինչպես նաև բարձրացել են պորտֆելային ընկերությունների անվճարունակության և սնանկության ռիսկերը։ Ընդ որում՝ Ֆոնդի կողմից դրամական միջոցների ներդրման և մասնավոր ներդրողի կողմից դրամական միջոցներ չներդնելու պարագայում առկա են եղել ռիսկեր գործող ընկերության բաժնետոմսերի հավաստի գնահատման  և համապատասխան բաժնեմասերի չափերի որոշման, ինչպես նաև մասնավոր ներդրողի կողմից ներդրվող այլ ակտիվների (այդ թվում՝ ոչ նյութկան) իրական շուկայական արժեքի գնահատումների վերաբերալ։ Ընկերություններում կապիտալի բաժնեմասնակցային ներդրումներ իրականացնելիս ամենահիմնական և ելակետային պահը բաժնեմասերի ճիշտ համամասնության որոշումն է, հակառակ դեպքում ռիսկերը կիսելու և համատեղ ձեռնարկատիրական գործունեությունը հաջողելու հավանականությունը խիստ նվազում է։
Ֆոնդին պատկանող՝ թվով 8 պորտֆելային ընկերությունների բաժնեմասերի և այդ ընկերություններում իրականացված ներդրումների վերաբերյալ մանրամասները ներկայացված են կից հավելվածում։ 
[bookmark: _Hlk203632972]Ամփոփելով, կարող ենք փաստել, որ Ֆոնդի կառավարչի կողմից առևտրային ընկերություններում իրականացված վերոնշյալ գրեթե բոլոր ներդրումները կրել են չափազանց բարձր ռիսկայնություն, ուստի հաշվի առնելով ներկայացված բոլոր հանգամանքները, առաջարկվում է օտարել ֆոնդի կողմից մասնավոր բաժնեմասնակցային ներդրումների արդյունքում ձեռք բերված բաժնետոմսերը՝ օտարման գին սահմանելով մասնավոր բաժնեմասնակցային ընկերությունում ներդրված գումարի չափի և դրա ներդրման օրվանից մինչև 2025 թվականի դեկտեմբերի 31-ը հաշվարկված տոկոսավճարների հանրագումարը՝ նվազեցնելով վճարված շահութաբաժինները։ Որպես տոկոսավճարների հաշվարկման դրույքաչափ (պարզ տոկոս) սահմանել 10.2720%` 2025 թվականի հունիսի 30-ի դրությամբ շրջանառության մեջ գտնվող պետական գանձապետական միջնաժամկետ արժեկտրոնային պարտատոմսերի միջին կշռված եկամտաբերությունը.
Նույն Որոշմամբ առաջարկվում է նաև Հայաստանի Հանրապետության կառավարության 2020 թվականի մայիսի 21-ի «Տնտեսական երկարաժամկետ զարգացմանն ուղղված ծրագրերը հաստատելու մասին» թիվ 771-Լ որոշմամբ հաստատված N 1 հավելվածի  4-րդ կետի 4-րդ ենթակետում «ներդրումային ֆոնդում» բառերը փոխարինել «բացառությամբ ներդրումային ֆոնդերում» բառերով։ Նշված առաջարկը պայմանավորված է այն հանգամանքով, որ ՀՀ կառավարության 2022 թվականի օգոստոսի 11-ի թիվ 1258-Լ որոշմամբ հաստատված N 1 հավելվածի  4-րդ կետի 4-րդ ենթակետում հավանաբար սխալմամբ է ավելացվել նշված բառերը, քանի որ համապատասխան որոշման հիմնավորումում այդ մասով որևէ հստակ մեկնաբանություն առկա չէ, նշված է միայն հետևյալ մեկնաբանությունը․ «հաշվի առնելով ֆոնդի կողմից ԵՄ-Հայաստան ՓՄՁ ֆոնդում ներդրումներ իրականացնելու հանգամանքը՝ առաջարկվում է Ծրագրում հստակեցնել այլ ներդրումային ֆոնդի արժեթղթեր ձեռք բերելու եղանակով ներդրումներ իրականացնելու հարցում ֆոնդի կառավարչի իրավասությունը։»։ Նշված մեկնաբանությունը կարող էր վերագրելի լինել Որոշման 4-րդ կետի 3-րդ ենթակետին, իսկ 4-րդ ենթակետի կարգավորումը վերաբերում է ներդրումների փուլերով (նվազագույն չափերով) իրականացմանը, ընդ որում՝  ԵՄ-Հայաստան ՓՄՁ ֆոնդում մինչ վերոնշյալ ՀՀ կառավարության 2022 թվականի օգոստոսի 11-ի թիվ 1258-Լ որոշման ընդունվելը և դրանից հետո որևէ տրանշ չի գերազանցել Որոշմամբ սահմանված հանձնառաձ կապիտալի 20 տոկոսը, որպես նվազագույն չափ, հետևաբար նշված կետը կիրառելի չէ ԵՄ-Հայաստան ՓՄՁ ֆոնդում ներդրումների կարգավորման համար։

	2.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Պետական գույքի կառավարման կոմիտեի կողմից

	3.
	Լրացուցիչ ֆինանսական միջոցների ահրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում։

	4.
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	
	Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:

	5.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ

	
	Նախագիծը բխում է ՀՀ կառավարության 2021 օգոստոսի 18-ի թիվ 1363-Ա  որոշմամբ  հաստատված  ՀՀ կառավարության գործունեության ծրագրի «6.7 ՊԵՏԱԿԱՆ ԳՈՒՅՔԻ ԱՐԴՅՈՒՆԱՎԵՏ ԿԱՌԱՎԱՐՈՒՄ» բաժնի 2-րդ պարբերության 8-րդ կետից։



